
Proxecto FOMENTO DO EMPREGO DA LINGUA GALEGA 22-23

1. REALIDADE CONCRETA DO CENTRO

Para coñecer a realidade do noso instituto obxectivamente, a principios de curso

pasáronse uns cuestionarios a través de Google Forms tanto para o profesorado como

outro adaptado ao alumnado. Nestas enquisas preguntóuselles sobre a lingua

empregada no ámbito familiar, coas amizades e no instituto, tanto na biblioteca como na

cartelería ou nas actividades promovidas desde o centro. Tamén se lles preguntou pola

súa valoración do galego nos videoxogos ou no cine e as series televisivas. Por último,

pedíuselles ao alumnado e ao profesorado que fixeran suxestións de actividades que lles

gustaría que se levasen a cabo desde o Equipo de Dinamización do Galego e aqueles

ámbitos nos que o galego podía ter maior protagonismo e estar máis presente.

Considerando os resultados destas enquisas, damos resposta aos puntos seguintes.

1.1. ENTORNO SOCIOLINGÜÍSTICO DO CENTRO

O noso instituto ten 750 alumnos e alumnas (nunha vila de 15.000), dos cales a metade

aproximadamente están matriculados nos ciclos de Formación Profesional de Grado

Básico, Medio e Superior. Aínda que nestes ciclos superiores temos alumnado doutras

provincias, a maioría dos nosos estudantes son de Viveiro e da súa contorna. Unha

peculiaridade da nosa vila é que a maioría da poboación fala en castelán no ámbito

familiar, no lúdico e no académico. Temos a sorte de que parte do noso alumnado

procede de parroquias veciñas como Ourol, Galdo, Vicedo, Celeiro ou Xove onde si se

fala máis galego tanto na casa como fóra.

Outro factor positivo para o galego é que desde o Concello e outras asociacións, o

emprego do galego é xeral, polo que este traballo común desde todos os ámbitos

favorece a boa consideración que se ten da nosa lingua, non tanto o seu emprego.

O feito de que a vila de Viveiro siga tan vinculada ao mar, ao monte e a empresas como

Vestas ou Alcoa onde traballa xente doutras poboacións coma Cervo, Burela, Foz e

Ribadeo, tamén axuda a manter o contacto con esta xente e o seu emprego frecuente do

galego.

1.2. SITUACIÓN DO PROFESORADO

O noso instituto ten 92 docentes dos que a maioría din empregar habitualmente o

galego no centro educativo, non só nas súas clases senón en situacións informais co

alumnado, as familias e os compañeiros e compañeiras. O profesorado que emprega

maioritariamente o castelán está ademais a favor da normalización xeral do galego.

Maioritariamente, o profesorado considera que o emprego do galego na cartelería do

centro, nos fondos da biblioteca e nas TIC é moi ou bastante frecuente. Por último, hai

un apoio total dos docentes á hora de usar o galego en todos os ámbitos educativos para

darlle unha formación máis completa ao alumnado, prestixio ao noso idioma e regular o

uso xeralizado.

1.3. SITUACIÓN DO ALUMNADO

Como diciamos no apartado Sociolingüístico do centro, temos alumnado da vila que fala

maioritariamente en castelán e outro das parroquias circundantes que fala

maioritariamente en galego. A maioría pertence a unha clase social media con nivel de

estudos medio-baixo, característica que non é determinante á hora de escoller un idioma

ou outro, é dicir, hai alumnado de clase media-alta que fala castelán pero tamén galego e

viceversa.

O que si observamos nos resultados das enquisas é que os estudantes castelán falantes

teñen en moi boa consideración o emprego do galego nas series televisivas, videoxogos,

actividades extraescolares, maior número de clases en galego, etc. manifestando que

non lles importaría que o uso da nosa lingua fora maior.

1.4. SITUACIÓN LINGÜÍSTICA DO CENTRO

En termos xerais é favorable. Atópanse en galego toda a documentación oficial e a

cartelería; o equipo directivo fala maioritariamente en galego; as reunións oficiais

desenvólvense en galego; os fondos en galego da biblioteca son moi bos, amplos e

variados; a maioría das charlas e actividades complementarias que se levan a cabo no

salón de actos para varios grupos son en galego; tamén a maioría de actividades

realizadas polos departamentos nas aulas, como conferencias on line, son en galego; as

actividades conmemorativas de datas oficiais realizadas no patio por toda a comunidade

educativa como o Entroido, o Día da Muller, o festival de fin de curso, etc. son en galego.

Cómpre mellorar o emprego por parte do profesorado que non o fala para así elevar a

consideración do idioma e animar dese xeito a que o alumnado que maioritariamente

fala en castelán o cambie pola nosa lingua.

2. OBXECTIVOS

2.1. DE CARÁCTER SOCIOLINGÜÍSTICO DO CENTRO

● Participar nas actividades propostas desde diferentes organismos oficiais:

Día das Escritoras, Tïralle da Lingua, Dígocho eu, Clubs de Lectura, Plan

Proxecta…

● Colaborar nas actividades propostas desde o concello e asociacións da

contorna: obras de teatro, etc.

● Aumentar a consideración do galego por parte do alumnado para que os

castelanfalantes o empreguen máis coas súas familias, amizades e en todos

os ámbitos informais da súa vida, non só no académico.

● Axudar a implantar o galego como a lingua xeral dos habitantes de Viveiro.

2.2. RELACIONADOS CO PROFESORADO

● Cambiar o castelán polo galego no caso do profesorado castelán falante.

● Empregar o galego nas conversas informais co alumnado.

● Animar a usar só o galego entre o profesorado, nas reunións oficiais,

avaliacións e nas titorías coas familias.

● Elaborar materiais dixitais en galego.

● Facer os carteis das actividades e as presentacións en actos do centro só en

galego.

● Colaborar e difundir as actividades propostas desde o EDLG.

2.3. RELACIONADOS CO ALUMNADO

● Participar nas actividades organizadas polo EDLG.

● Participar nas actividades organizadas en galego desde outros organismos e

institucións: Tíralle da Lingua, Dígocho eu, Día das Escritoras, actividades do

Concello…

● Colaborar en galego nas actividades promovidas desde a Biblioteca e os

Clubs de Lectura.

● Empregar o galego nas situacións informais co profesorado e o resto de

compañeiros e compañeiras.

● Aumentar a consideración do galego en todos os ámbitos: prensa

deportiva, videoxogos, Youtube, redes sociais, series televisivas, mangas,

etc.

● Facer partícipes do EDLG a alumnado de todos os niveis para que axuden a

difundir os concursos propostos.

2.4. DE CARÁCTER LINGÜÍSTICO DO CENTRO

● Organizar actividades e concursos que animen a usar máis o galego, a

valorar máis a nosa cultura e a aumentar a competencia lingüística.

● Participar nas actividades propostas desde outros organismos.

● Difundir a través do Instagram e da páxina web do centro todas as

actividades que se levan a cabo desde o EDLG.

● Executar en papel as actividades que sexan posibles para e expoñelas nos

corredores do centro a modo de murais.

● Crear un casilleiro para Dinamización na sala de profesores.

● Facer cartelería de todas as actividades que pomovamos e pegala polos

corredores para difundilas.

● Seguir aumentando polo centro os rincóns dinamizadores: tenderete,

árbore de Nadal…

3. ACTIVIDADES

A participación este curso nos 21 Días co Galego, condiciona notablemente o número de

actividades a desenvolver e a época na que se van levar a cabo, a segunda avaliación. O

resto do ano académico continuaremos facendo as mesmas propostas que en anos

anteriores coa garantía de que funcionan e intentando outras novas que poidan resultar

motivadoras para o fomento do galego entre o alumnado.

3.1. DE CARÁCTER SOCIOLINGÜÍSTICO DO CENTRO

● CORRELINGUA:

Nos primeiros días do curso participamos no Correlingua cos estudantes de

1º e 2º de ESO xunto co resto de centros educativos da contorna de

primaria e secundaria. Tras un breve paseo, asistimos ao concerto de

Pauliña. Foi un momento de reencontro dos nosos rapaces cos seus antigos

compañeiros e mestres para falar en galego.

● TÍRALLE DA LINGUA:

Para levar a cabo esta actividade, fixemos un exercicio de redacción en 2º e

3º de ESO coa temática da violencia de xénero do 25 N e catro actividades

posibles: readaptar un conto tradicional, escribir unha carta a un

maltratador encarcelado, refacer en galego a letra dunha canción coñecida

adaptándoa ao tema da igualdade ou crear un poema propio. Despois de

corrixir o texto, gravárono co móbil ás veces acompañado de música

instrumental e puxéronlle unha imaxe representativa para poder divulgalo

nas redes sociais no Día contra a Violencia machista. Os dous mellores

foron enviados para participar no concurso Tíralle da Lingua.

Esta actividade de fomento do galego promociona a lingua escrita e oral, así

como as tecnoloxías da comunicación, a igualdade e a participación nun

concurso do país.

Todas as actividades que realizamos son publicadas no Instagram do EDLG

e na web do IES María Sarmiento de Viveiro para axudar á súa difusión.

● DÍGOCHO EU:

Tamén quixemos participar da iniciativa da CRTVG no seu concurso Dígocho

Eu. Para iso o profesorado e estudantes dos nosos ciclos de Formación

Profesional elaboraron un guión con vocabulario específico das súas

especialidades: Automoción, Administración e Electricidade. Ademais

destes tecnicismos, o EDLG elaborou un guión con vocabulario específico

da nosa zona, a Mariña luguesa, e o refraneiro e expresións propias do

lugar para enviar ao concurso.

Ao participar nos 21 Días co Galego a nosa proposta foi seleccionada entre

os oito institutos de secundaria de toda Galiza e polo tanto recibimos a

visita da presentadora Esther Estévez e a súa equipa o venres 13 de

xaneiro. Coa chegada ao centro sobre as 11 da mañá, primeiro gravouse o

vídeo co noso alumnado para ser divulgado nas redes sociais do programa

e despois houbo unha sesión conxunta no salón de actos con todo o

alumnado do instituto onde se puido escoitar cómo se realizan os vídeos do

Dígocho Eu e cál é a clave do seu éxito. Houbo tamén sesión de fotos coa

presentadora e rolda de preguntas.

O 16 de maio os oito institutos finalistas e participantes neste programa,

acudiremos a Santiago a un acto onde se nomeará o centro gañador. Para a

elección do noso alumnado participante no vídeo coa presentadora e na

visita a Santiago, decidimos facer un concurso interno no que eles podían

facer as súas propostas e envialas antes do 25 de Nadal. O vídeo máis

votado entre o EDLG sería o afortunado e os outros subiríanse ao

Instagram de Dinamización e recibirían unha das camisetas do Dígocho EU.

● REPRESENTACIÓNS TEATRAIS:

Alomenos unha vez ao ano gústanos levar ao noso alumnado ao teatro

Pastor Díaz da nosa vila de Viveiro. É un teatro precioso inaugurado o 18 de

xaneiro de 1920, polo que incentivamos este xénero literario e artístico nun

lugar emblemático.

As representacións elixidas soen ser promovidas pola editorial Galaxia, polo

Concello de Viveiro ou por Asociacións da zona como a Microrrede da

Mariña de Bibliotecas Escolares con motivo da celebración do Día das

Letras Galegas.

Este curso gustaríanos contar con As da Panadería coa súa representación

Elisa e Marcela, xa que toca en galego o tema da Igualdade e unha relación

LGTBIQ. Despois de pedirlles presuposto para asistir ao noso salón de actos

durante os 21 Días co Galego, quedamos de confirmar a data pero xa para

o mes de maio que é a única que lles queda libre a estas alturas iniciais do

curso.

Pola contra, imos aproveitar a obra de teatro Golpes representada po

Estíbaliz Veiga, que analiza o impacto da violencia de xénero e tenta

concienciar á mocidade na súa prevención. Esta obra está promovida pola

Consellería de Igualdade dentro do programa do Plan Proxecta no que

participamos “Por 365 días de respecto e igualdade” e virá ao centro o

xoves 26 de xaneiro para o alumnado de bacharelato e ciclos.

● CLUBS DE LECTURA:

Desde hai máis de dez anos contamos no instituto con varios clubs de

lectura que foron mudando en número, nivel, temática e alumnado, pero

todos eles coa intención de fomentar a lectura e integrar aos estudantes.

Nos últimos tempos predomina a lectura en galego dun libro por avaliación

e realizando actividades conxuntas con outros centros da provincia. Este

curso siguen funcionando con éxito os clubes de 1º de ESO, o clube de

temática LGTBI e o club de manga entre o alumnado. O club de lectura de

profesores, está casualmente constituido polos mesmos membros da EDLG,

dos 21 Días co Galego e co curso de formación de profesorado que

llevaremos a cabo tamén este ano coa temática de promover o folklore

galego. No club de lectura de profesorado lemos predominantemente un

libro en galego por mes, facemos un xantar para comentalo, reunímonos

todos os mércores no recreo e na primavera, coincidindo co final de curso e

o bo tempo, saímos tamén facer un roteiro cada mes. Na memoria final

recolleremos todas as actividades que levemos a cabo dentro do curso de

formación e concretaremos as caídas do club de lectura.

● RADIO ESCOLAR PROXECTO AMIGO:

Temos no Sarmiento un proxecto de radio contra o acoso escolar que se

creou o ano pasado cos cartos conseguidos co premio Vodafone fai dous

cursos. Durante todos os luns houbo xuntanzas para xantar e elaborar

propostas entre o alumnado contra o acoso escolar e para a axuda de

rapaces con problemas e dificultades. Moitos deses estudantes

colaboradores foron medrando e adicándose a outros faceres pero uns

novos entraron na radio escolar para gravar unha vez por semana un

podcast en galego relacionado coa nosa comunidade educativa. Ademais,

un grupo de profesores estamos tamén aprendendo dentro dos proxectos

Ponte nas Ondas e Radio Voz.

● RECUPERANDO VALORES:

Outras das actividades propostas foi pasar polo salón de actos nas horas de

titoría para reflexionar sobre a perda de valores que está a acontecer na

nosa sociedade. Tras unha profundización na aula, os estudantes

depositaron no cadaleito do salón de actos a pena e tristura polos valores

desaparecidos: respecto, confianza, cariño…

● VISITA DE ESCRITORES GALEGOS:

Coma todos os anos os compañeiros e compañeiras do Departamento de

Galego acordan coas editoriais Galaxia e Xerais mercar un bo lote de libros

dun autor ou autora galegos a cambio de que estes visiten o centro para

dar unha charla.

Este curso tivemos xa a Eva Mejuto coa súa obra A ladroa da biblioteca de

Meirás e esperamos contar tamén coa visita de Juan Tallón con Rewind e

Andrea Maceiras, grandes autores aos que admiramos e que nos axudarán

a difundir a cultura galega como merece.

● ERASMUS+. GALICIA ERASMUS:

Como non, o galego participa dun dos Proxectos ERASMUS+ que o noso

coordinador Celso Pérez Guerreiro está a levar a cabo con Portugal, Italia,

República Checa e Eslovaquia sobre o coidado da Terra, as enerxías

renovables e o uso responsable da auga, entre outros temas.

Como estamos metidos de cheo nos proxectos Erasmus, a nosa rapazada

foi a encargada de montar o Espazo Erasmus co mapa e as fotografías das

viaxes realizadas pola nosa comunidade educativa. A partir desta

implicación, xurdiu a idea de montar unha axencia de viaxes galega na

entrada principal do instituto para dar a coñecer os lugares máis atractivos

da nosa xeografía.

● VÍDEO PRESENTACIÓN DO INSTITUTO

Cunha duración de 5 minutos e a temática elixida para participar nos 21

Días co Galego, Industria, Innovación e Infraestructuras, elaborouse un

vídeo para presentar o noso centro, Viveiro e a súa contorna así como as

fábricas e industrias máis salientables da comarca. A idea é difundilo entre

as familias e a comunidade educativa na páxina web e no propio nstituto o

día da inauguración dos 21 Días co Galego.

● VÍDEO GRAVADO NO INSTITUTO CUNHA COREOGRAFÍA:

Contratouse unha empresa externa para gravar e editar un vídeo polos

corredores, aulas e talleres do instituto. A idea é gravar pequenos bailes

coa camiseta dos 21 Días co Galego e unha coreografía final conxunta no

patio. A canción elixida máis votada foi  “Tribu” da Banda da Loba.

● VÍDEO CONCURSO AS FAMILIAS

As familias poderán concursar cos seus vídeos dun minuto no que recollan

donde e cando usan elas o galego. O premio serán 100€ para gastar no

comercio de Viveiro.

3.2. RELACIONADAS CO PROFESORADO

● REUNIÓNS DOS MEMBROS DO EDLG E A TRAVÉS DE WHATSAPP:

Todos os membros do EDLG reunímonos todas as semanas de xeito formal

e informal para propoñer, organizar, executar e avaliar as actividades

dinamizadoras. Temos a sorte de ser un gran grupo constituído por

docentes de todas as especialidades, con moitas e boas ideas e ganas de

traballar. Tratamos de levar a cabo todo o que se nos ocorre e distribuímos

o traballo de xeito colaborativo.

Cada idea que xorde de maneira presencial ou por Whatsapp, perfilámola

para executala no prazo dun mes co diverso alumnado e chegando así a

todos os grupos do centro. Eses traballos chégannos á conta

dinamizaciondosarmiento@gmail.com e divulgamos os resultados en

@dinamizaciondosarmiento de Instagram.

● EXPOSITOR MÓBIL, ÁRBORE DE NADAL E CASILLEIRO:

O expositor é o lugar de referencia da EDLG porque o alumnado sabe que

nel se coloca toda a información sobre charlas, obradoiros e actividades

que se van desenvolver no centro. Ademais, o profesorado ten na sala un

departamento asignado e ben visible que publicita a nosa equipa e traballo

e no que depositamos os materiais para as manualidades que levamos a

cabo. Por último, este ano creamos tamén unha árbore de Nadal con

estrutura de metal que imos ir modificando cada curso cunha temática

relacionada co galego.

● PODCAST SOBRE LIBROS EN GALEGO:

Os membros da radio escolar entrevistan aos docentes do club de lectura

de profes para falar dos libros en galego que leron e máis lles gustaron.

● QUINIELA DAS PARELLAS:

O alumnado ten que adiviñar a relación entre as fotografías infantís dos

docentes voluntarios e a portada do seu libro favorito en galego. É un reto

difícil pero moi entretenido. Así, o alumnado que queira participar no

concurso da quiniela, terá que escoitar os podcast sobre os libros en galego

para poder emparellar a cada profe co libro do que fale.

3.3. RELACIONADAS CO ALUMNADO:

● MURAIS DE SAMAÍN:

Elaborados polo alumnado participante e expostos en Instagram e polos

corredores do instituto como o resto do material que se cree en todos os

concursos. Estes murais promovidos polo departamento de galego animan

a coñecer o orixe da festa do Samaín.

● VÍDEO TITORIAIS PARA O CONCURSO YOTUBEIRAS:

Outra actividade foi a gravación por parte do alumnado de vídeos de

YouTube a modo de titoriais onde eles explican un tema libre do seu agrado

e no que se consideran expertos. Unha vez máis buscamos o emprego da

dixitalización da lingua galega oral.

● CONCURSO DE DECORACIÓN DE PORTAS COS ARTISTAS GALEGOS DE

TODOS OS TEMPOS:

A profesora de plástica co seu alumnado de 1º e 3º de ESO elaborará a

decoración das portas das aulas durante os 21 Días co Galego para que

coñezan a obra dos artistas galegos máis salientables de todos os tempos.

● ROSCO PASAPALABRA:

Concurso no salón de actos durante unha mañá de parellas de cada grupo

para adiviñar as palabras en galego. Haberá varias fases ata chegar á

parella final.

● QUEN É QUEN?

Describimos a persoeiros galegos importantes e eles teñen que adiviñar de

quén se trata.

● QUÉN SON?

Pegamos na cabeza a foto da personaxe galega coñecida e temos que ir

facendo preguntas por rondas ao resto de compañeiros para adiviñar quén

é a persoa que nos tocou.

● DEBATES FILOSÓFICOS NO SALÓN DE ACTOS:

O departamento de filosofía propón unha serie de temas para varios

recreos nos que os estudantes de bacharelato participan en galego para

acadar reflexións profundas sobre temas de actualidade.

● DISCOTECA

Durante os 21 Días no recreo teremos música en galego de todos os estilos

na entrada principal do instituto.

● KARAOKE

Un dos últimos días faremos no patio un karaoke en galego no que os

estudantes cantarán os seus temas favoritos.

● REZAR EN GALEGO

A profesora de Relixión pediralle ao alumnado a gravación dun vídeo dun

minuto cunha oración en galego.

3.4. DE CARÁCTER LINGÜÍSTICO DO CENTRO

● EXPOSICIÓNS PUNTUAIS E MURAIS PERMANENENTES POLOS CORREDORES

DO CENTRO CON VOCABULARIO DE TODO TIPO:

➢ No noso tenderete de Dinamización colgamos toda a cartelería de

todas as actividades que imos desenvolvendo ao longo do ano. Aínda

que estes carteis tamén se pegan polos restantes corredores do

instituto e se suben ao Instagram, procuramos manter actualizado o

tenderete porque é o lugar de referencia donde eles saben que

poden atopar todos os nosos concursos e propostas.

➢ Este ano queremos seguir aumentando os murais permanentes en

galego, pero como é imposible seguir elaborando nós mesmos o

material, imprimiremos as propostas que seguimos nas redes:

REDEGUEANDO: coa definición de palabras en galego de certa

dificultade.

➢ FOLERPAS: frases feitas e refraneiro galego modificado para darlle un

toque de humor.

➢ OUVIDOALGURES: expresións características de diferentes zonas de

Galiza.

➢ FRASEOLOXÍA de CURRUNCHO DO GALEGO: tamén expresións

propias da nosa cultura e idiosincrasia.

➢ ESCRITOS EN GALEGO: frangemtos de textos literarios galegos.

● REVISTA ESCOLAR O PROVISIONAL (nº 82, 83 e 84):

Este proxecto segue en marcha despois de 27 anos publicando

trimestralmente en galego todos os acontecementos relacionados co noso

instituto. Aínda que durante os 6 primeiros anos o impulsor foi o

recentemente xubilado compañeiro de Delineación José Galleiro, desde hai

máis de 20 anos ocúpase o compañeiro do departamento de Automoción e

membro do EDLG, Néstor Timiraos. El é o xornalista, editor e maquetador

da nosa publicación máis preciada, que segue a imprimirse ao final de

todas as avaliacións, ademais de difundirse dixitalmente.

● PODCAST RADIO PROFESIÓNS:

En 1º, 2º e 3º da ESO os nosos estudiantes realizaron entrevistas aos seus

familiares e amigos cercanos sobre os seus traballos na Mariña occidental.

Desde limpadoras, pasando por obreiros da construción e ata traballadores

das nosas empresas maiores na zona como Alcoa ou Vestas. Tras a

gravación desas entrevistas para coñecer mellor as profesións actuais e a

realidade laboral na que estamos inmersos, fixeron unha montaxe cunha

imaxe representativa para poder divulgar os podcast no Instagram de

dinamización.

● O TELÉFONO ESCACHARRADO:

Proposta para un dos recreos dos 21 Días co Galego no que un grupo de

estudantes xogarán a enviarse mensaxes en galego graciosas e confusas

para ver cómo resulta a historia final. Esta actividade favorece a lingua oral

e a creación e invención de historias.

● TUTIFRUTI SCATERGORIS:

Dada unha inicial, os concursantes teñen dous minutos para escribir oito

palabras das temáticas propostas ao principio do xogo. Esta iniciativa

tamén será executada nun dos recreos dos 21 Días.

● CARREIRA DE RELEVOS:

Na carreira de relevos no patio o estudante que cede o testigo terá que

comunicarlle a palabra en galego ao seu compañeirx e ao final cada equipa

terá que lembrar esa palabra.

● O ROTULADOR COMPARTIDO:

En equipas de tres ou catro que concursan ao mesmo tempo para escribir

en papeis palabras en galego cun rotulador que estará unicamente guiado

por cordóns e non se poderá tocar coas mans. Gaña a equipa que mais

palabras escriba nun tempo determinado.

● PALABRAS NA PRAIA:

Un día achegarémonos á praia que temos ao lado para escribir en xigante

na area palabras en galego en equipos de catro estudantes.

Outras actividades que seguiremos a desenvolver como en anos anteriores son as

seguintes:

● MAGOSTO

● SAMAÍN

● A SEMANA DA PRENSA

● ENTROIDO

● ELABORACIÓN DUN MARCAPÁXINAS CON MOTIVO DAS LETRAS GALEGAS

4. MEMBROS DO EQUIPO DE DINAMIZACIÓN DO GALEGO E INSTITUTOS E

ENTIDADES COAS QUE COLABORAMOS:

4.1. MEMBROS:

● Susana Quintela Díaz (coordinadora e membro do Dep. Castelán)

● Xosé Cabana (Dep. Galego)

● Luz Sierra  (Dep. Galego)

● Manuel López Leitón  (Dep. Galego)

● Pepe Casariego Guerreiro  (Dep. Galego)

● Marta Muíña (Dep. Castelán)

● Marcos García Salido (Dep. Castelán e responsable da biblioteca)

● Cristina Lestegás (Dep. Inglés)

● Néstor Timiraos (Dep. Automoción e editor do noso xornal O Provisional)

● Castedo (Dep. Inglés e profesor Adultos)

● Ana Belén Cerdeiras (Dep. de Administración e Finanzas)

● Ramón Martínez Pego (Dep. de Automoción)

● Tamara Teijeira (Dep. de Automoción)

● Alicia Yáñez (Dep. Historia)

● María Ron Cancio (Dep. Música)

● Sonia Prado Amido(Dep Matemáticas)

● Rosa López Díaz (administrativa no instituto)

● Víctor Rolle (xerente da cafetería do instituto)

● Antía Ferreiro Lage (alumna de 3º ESO)

● Nelson Ruiz-Jiménez Corujo (alumno de 3º ESO)

● Paula Candia Salguier (alumna de 3º ESO)

● Carla Rodríguez Bouza (alumna de 3º ESO)

Ademais do profesorado que forma parte do equipo oficialmente, outros docentes

colaboran puntualmente na difusión das actividades propostas e na execución das

mesmas, polo que, en xeral, o grao de implicación dos diferentes departamentos é alto.

O mesmo sucede co alumnado. Aínda que figuran varios estudantes de 3º, outros son os

responsables de levar a cabo moitas das actividades. Tamén, como entre todo o

profesorado do Equipo impartimos clase en practicamente todos os grupos e niveis do

instituto, o noso alumnado participa activamente dun xeito ou doutro nas propostas que

lles ofrecemos.

Temos tamén no Equipo de Dinamización a Víctor Rolle, responsable da cafetería do

instituto, cinéfilo e actor de teatro que nos axuda na organización de actividades e Rosa

López, unha das administrativas do centro.

4.2. INSTITUTOS COS QUE COLABORAMOS:

● Ana Rodríguez Barreiro, coordinadora do EDLG do IES Ánxel Fole de Lugo

● Karina Parga Chao, coordinadora do EDLG do IES Perdouro de Burela.

O EDLG do IES maría Sarmiento de de Viveiro mantén un vínculo estreito cos EDLG do IES

Ánxel Fole e do Perdouro. Al longo do curso prodúcense intercambios habituais de

mensaxes de correo e en redes sociais entre as persoas coordinadoras, que programan

actividades similares e comparten experiencias normalizadoras; outro profesorado e o

alumnado dos distintos grupos tamén é convidado a establecer contactos en liña para

expoñer puntos de vista sobre temas de actualidade, aprender a gozar de intereses

comúns e fomentar as relacións sociais en galego.

4.3. OUTRAS ENTIDADES COLABORADORAS

● Lara Fernández Fernández-Noriega, como concelleira de Cultura en Viveiro,

participa amablemente nas nosas propostas e achéganos de primeira man as

ideas vinculadas á defensa do galego, a biblioteca e clubs de lectura, e á defensa

da Igualdade no centro educativo.

Asinan:

A coordinadora do EDLG Susana Quintela Díaz              A directora María Elena Pérez Inés

